
કર્ણ : તમે કુંતી ? અર્જુનની જનેતા ?

કુંતી : હા ! અર્જુનની – તારા વેરીની હું જનેતા. પણ એ જ
કારણે તું મને તરછોડતો ના. હજી યે મને સાંભરે છે
હસ્તિનાપુરમાં એ અસ્ત્રપરીક્ષાનો દિવસ. તારાઓની
મંડળીમાં જેમ અરુણ ચાલ્યો આવે તેમ રંગભૂમિની
મેદિની વચ્ચે તું તરુણ કુમાર જ્યારે દાખલ થયો,
ત્યારે સ્ત્રીઓના ચકની પાછળ શું શું ચાલી રહેલું ? એ
બધી રમણીઓના વૃંદની વચ્ચે, કેાણ એ અભાગણી
બેઠેલી કે જેના જર્જરિત હૈયામાં પ્રીતિની હજારે
ભૂખી નાગણી જાગતી હતી ? કોણ હતી એ નારી,
જેની આંખોએ તારાં અંગેઅંગને આશિષનાં ચુંબન
આપેલાં? બેટા ! એ બીજી કોઈ નહિ, પણ તારા વેરી
અર્જુનની જ માતા હતી.

પછી કૃપે આવીને તારા પિતાનું નામ પૂછયું,
'રાજવંશી વિના અર્જુનની સાથે ઝૂઝવાને કેઈનો
અધિકાર નથી' એવું મેણું દીધું, તારા લાલચોળ મોં-
માંથી વાચા ન ફૂટી, સ્તબ્ધ બનીને તું ઊભો રહ્યો: એ
સમયે કોણ હતી એ નારી કે જેના અંતરમાં તારી એ
શરમે બળતરાના ભડકા સળગાવેલા ! બીજી કોઈ નહિ,
પણ એ અર્જુનની જ જનેતા, ધન્ય છે દીકરા દુર્યો-
ધનને, કે જેણે એ જ ક્ષણે તને અંગરાજની પદવી અપીં.
ધન્ય છે એને ! કોની આંખોમાંથી એ પળે આંસુ વછૂટયાં
હતાં ? અર્જુનની માતાનાં જ એ હર્ષાશ્રુ હતાં. એવે
સમે અધિરથ સારથી, રંગભૂમિ ઉપર રસ્તો કરતા

